
Tei uta a Roimata raua ko Claytoncy i te maunga.  Ka aere raua ka tipu  
kiriau ei maani pareu ura no raua.

Akakitekite mai i tetai atu au rakau, e taangaangaia ana ei maani pareu me kare  
ei maani rakei ura.

Te tipu nei a Claytoncy i te au ou ki te matipi maata.

Eaa te tuke i te au ou e te au pakari?

Te varuvaru nei a Roimata i te pakiri o te au ki te matipi meangiti.

Eaa te kara o te kiriau i raro ake i te pakiri?

Kua oti te kiriau i te varu e te oore nei raua i te reira mei runga mai  
i tona rakau.

Eaa te tu o te kiriau i teia taime?

Te rora nei raua i te kiriau no te tuku atu ki roto i te pute oniani.

Eaa te tu o te kiriau i teia taime?

Ka tape raua i te pute kiriau ki roto i te tai, no tetai toru epetoma.   
Ka tapeka oki i te reira ki runga i tetai kaoa e oti ka taomi ki tetai au toka 
maatamaata kia kore e pakokoia e te ngaru.  Kia pou te toru epetoma kua 
oki atu raua i te tiki i te kiriau.

Tamanako mai i te tu o te kiriau me pe.  Eaa atu tetai au ravenga ke no te tape i te kiriau?

Te tama nei raua i te kiriau i mua ake ka apai ei ki te kainga.

Eaa te tu o te kiriau i teia taime? Kua tano ainei taau i tamanako?

Kia tae raua ki te kainga, kua tauraki raua i to raua kiriau ki te ngai ra kia maro.

Eaa tetai au ravenga no te akaviviki mai i te tamaroanga o te kiriau?

Kua maro to raua kiriau e te tapeka nei raua i to raua pareu.  Me oti, ka tuku 
raua i te reira ki roto i te vai maana tei tatienoraia kia teatea mei te kiona rai, 
ka akatautau ei ki tetai ngai matangitangi kia maro.

Eaa te tu o te kiriau i teia taime?

Te iri nei to raua mama i a runga i te kopu o te pareu kia matutu meitaki 
te reira.  Me oti, ka tuku to raua mama i teia ki roto i te vairakau akakara e 
tetai au kiriau takake no te maani i te rakei.

Eaa i tamatutuia ai te pareu kiriau?

Kua oti to raua rakei i te maani no te tarere ura a te au tamariki apii o  
Rarotonga nei.

Eaa tetai au rakau ta tatou e taangaanga ana no te tavairakau i te kiriau  
kia karakara?

